
Tillaga áheyrnarfulltrúa Flokks fólksins um átak gegn hættulegu húsnæði í borginni. 

Umsögn fjölmenningarráðs 

 

Á fundi skipulags- og samgönguráðs Reykjavíkurborgar, 26. águst sl., var lögð fram 

svohljóðandi tillaga áheyrnarfulltrúa Flokks fólksins:  

Lagt er til að Reykjavíkurborg ráðist í átak gegn hættulegu húsnæði í borginni með 

áherslu á að efla brunavarnir í eldri húsum borgarinnar og aukið eftirlit með 

ósamþykktu íbúðarhúsnæði. Lagt er til að slökkviliðsstjóri og byggingarfulltrúi 

skipuleggi og sjái um framkvæmd aðgerða. Harmleikurinn sem átti sér stað þegar 

kviknaði í illa búnu húsnæði á Bræðraborgarstíg átti sér aðdraganda. Aðbúnaður í 

húsinu hafði áður komið til umfjöllunar í fjölmiðlum. Í þessu tilviki var um að ræða 

húsnæði sem nýtt var til útleigu umfram það sem eðlilegt getur talist þrátt fyrir að aðeins 

væri einn brunaútgangur á húsinu. Þá höfðu verið gerðar breytingar á húsinu án 

tilskilinna leyfa. Í slíkum tilvikum fer ekki fram skoðun eftirlitsmanna á fyrirhuguðum 

teikningum og öryggismat. Það skiptir máli að eftirlit með aðbúnaði og brunavörnum 

sé ekki aðeins virkt á framkvæmdarstiginu. Það þarf að efla frumkvæðiseftirlit 

slökkviliðsstjóra og byggingarfulltrúa. Lagt er jafnframt til að fagaðilar greini hvað 

þarf að efla í eftirliti með brunavörnum og aðbúnaði mannvirkja og hvort þörf sé á 

frekari eftirlitsheimildum eða auknum mannafla eða fjármagni í verkefnið. Flokkur 

fólksins leggur einnig til að áhersla verði lögð á vitundarvakningu meðal almennings, 

og þá sérstaklega fólks á leigumarkaði, um brunavarnir og aðbúnað. 

Tillögunni var vísað til umsagnar fjölmenningarráðs með bréfi umhverfis- og skipulagssviðs, 

dags 27. ágúst sl. 

 

 

Umsögn: 

Fjölmenningarráðið hefur nú þegar tekið þennan málaflokk til skoðunar og hefur m.a. fengið 

kynningu frá framkvæmdastjóra Heilbrigðiseftirlits Reykjavíkurborgar. Ráðið vísar 

sérstaklega til eftirfarandi bókunar ráðsins frá fundinum þann 17. Ágúst 2020:  

 Fjölmenningarráð hefur kynnt sér þær kringumstæður sem fylgja óleyfisbúsetu í 

borginni og áhættu sem getur fylgt slíkri búsetu. Þar er átt við bæði búseta sem snýr að 

byggingum, samþykktum og ósamþykktum, eða annarskonar búsetu t.d. bifreiðar og tjöld. 

Ráðið lýsir yfir þungum áhyggjum yfir því að innflytjendur kunni að vera sérstaklega útsettir 

fyrir því að leita sér ekki aðstoðar ef húsnæði þeirra er á einhvern hátt ábótavant, t.d. varðandi 

brunavarnir. Árið 2016 fengu fulltrúar heilbrigðiseftirlits fræðslu um mansal, einkenni þess og 

verkferla sem hefur gefið góða raun. Fjölmenningarráð hvetur aðilar innan borgarkerfisins 

sem koma að þessum málaflokki að bjóða starfsfólki í framlínu viðeigandi fræðslu eins og 

fræðslu um mansal eða fjölmenningarleg samskipti og þýða og koma á framfæri mikilvægu 

upplýsingaefni svo allir eigi aðgang að þeim úrræðum sem í boði eru.  

Að öðru leyti vill Fjölmenningarráðið taka fram að ráðið hyggst beita sér áfram til úrbóta í 

þessum málaflokki og tekur fulltrúi þess/starfsmaður ráðsins þátt í samráðsfundi sem 

fyrirhugað er með þátttöku slökkviliðs, byggingarfulltrúans og Heilbrigðiseftirlitsins. 

     

 


